
Անհրաժեշտությունը
   Սույն որոշման (այսուհետ՝ Նախագիծ) ընդունումը պայմանավորված է`  Հայաստանի Հանրապետության կառավարության 2025 թվականի հունվարի 23-ի «Արտահանման խթանման նպատակով օժանդակության տրամադրման ծրագիրը հաստատելու մասին» N 98-Ն որոշման (այսուհետ՝ Որոշում) կիրարկման ընթացքում բացահայտված խնդիրների լուծման անհրաժեշտությամբ։

Ընթացիկ իրավիճակը և խնդիրները

Որոշման ներկայիս տարբերակում առկա է տեխնիկական վրիպակ, այն է՝ Որոշման 2-րդ կետում նշված է, որ նախատեսված օժանդակությունը տրամադրվելու է 2025 թվականի հունվարի 1-ից մինչև 2026 թվականի դեկտեմբերի 31-ը ներառյալ կատարված արտահանումների համար, սակայն, ըստ էության,  օժանդակությունը տրամադրվելու է  2025 թվականի փետրվարի 1-ից մինչև 2026 թվականի դեկտեմբերի 31-ը ներառյալ կատարված արտահանումների համար։
Հարկ է ընդգծել, սակայն, որ վերոնշյալ վրիպակը տնտեսվարողների շրջանում խնդիրներ չի առաջացնում, քանի որ Որոշման շուրջ տնտեսվարողների շրջանում կատարված իրազեկումների ընթացքում վերջիններիս, ի թիվս Որոշմանն առնչվող այլ դրույթների, տրամադրվել նաև տեղեկատվություն առ այն, որ Որոշման շրջանակներում օժանդակություն տրամադրվելու է փետրվարի 1-ից կատարված արտահանումների համար։ Նշվածի մասին հնչեցվել է նաև 2025 թվականի հունվարի 23-ի Կառավարության նիստում Որոշման քննարկման ընթացքում։ 
Հատկանշական է նաև այն հանգամանքը, որ Որոշումն ընդունվել  է 2025 թվականի հունվարի 23-ին, ստորագրվել՝ 2025 թվականի հունվարի 30-ին, հետևաբար տնտեսվարողները իրենց կողմից հունվար ամսվա ընթացքում կատարված արտահանումները չէին կարող պայմանավորել Որոշման շրջանակներում հունվա ամսվա համար կատարված արտահանումների համար օժանդակություն ստանալու հանգամանքի առկայությամբ։
Հարկ է նշել, որ Որոշման շրջանակներում հունվար ամսվա համար աջակցություն ստանալու նպատակով հայտ ներկայացրել է միայն մեկ տնտեսվարող, սակայն վերջինիս կողմից ներկայացված հայտը մերժվել է՝ պայմանավորված ներկայացված փաստաթղթերի ոչ լիարժեք փաթեթի առկայությամբ (ոչ բոլոր փաստաթղթերն էին ներկայացվել, իսկ ներկայացվածներում առկա էին անհամապատասխանություններ) և հայտի ներկայացման ամսաթվի նախորդ օրվա դրությամբ  հարկային մարմնի կողմից վերահսկվող եկամուտների գծով ժամկետանց պարտավորությունների առկայությամբ՝ համաձայն ՀՀ պետական եկամուտների կոմիտեից ստացված տեղեկատվության։
Միաժամանակ, հարկ է նաև նշել, որ Որոշման բյուջետային պլանավորումը ևս իրականացվել է՝ սկսած փետրվարի 1-ից կատարված արտահանումների հաշվարկով։
Նախագծով թիրախային երկրների ցանկում ավելացվել է նաև Կանադան, որը ևս «GSP» արտոնյալ առևտրային ռեժիմ էր կիրառում հայկական ծագման ապրանքատեսակների նկատմամբ՝ հնարավորություն տալով հայկական ծագման ապրանքներն արտահանել Կանադա զրոյական կամ նվազեցված մաքսատուրքերով: Նախագծով նախատեսվող  ժամանակավոր գործիքի կիրառումը հնարավորություն կտա ապահովել Հայաստանի տնտեսական ներուժի ներկայությունը Կանադայում և կնպաստի համագործակցության ավելի խորացմանը և ընդլայնմանը՝ հաշվի առնելով Կանադայի մեծ շուկան և այդ շուկայում գործելու հեռանկարները ՀՀ տնտեսվարողների համար։
Որոշման Հավելվածով արտահանողի կողմից ՀՀ էկոնոմիկայի նախարարություն ներկայացվող փաստաթղթերի ցանկում առանձին նշված է տեղեկանք ներմուծվող երկրի մաքսային մարմնի կողմից արտահանողի արտահանած ապրանքի համար փաստացի կիրառված մաքսատուրքի դրույքաչափի վերաբերյալ, այդ թվում՝ զրոյական դրույքաչափ սահմանված լինելու, հակագնագցման մաքսատուրք կիրառված լինելու կամ չլինելու վերաբերյալ։ Սակայն հարկ է նշել, որ, ըստ էության, որոշմամբ սահմանված փաստաթղթերի ցանկում արդեն իսկ նշված է ներմուծման հայտարարագրի պատճենը, որը ներմուծվող երկրի մաքսային մարմնի կողմից արտահանողի արտահանած ապրանքի համար փաստացի կիրառված մաքսատուրքի դրույքաչափի վերաբերյալ (այդ թվում՝ զրոյական դրույքաչափ սահմանված լինելու), հակագնագցման մաքսատուրք կիրառված լինելու կամ չլինելու վերաբերյալ տեղեկություն տրամադրում է։ Ուստի, ելնելով վերոնշյալ տեղեկանքում առկա տեղեկատվության՝ ներմուծման հայտարարագրում ևս առկայության հանգամանքից, որոշման կիրարկման վարչարարությունը պարզեցնելու նպատակով անհրաժեշտություն է առաջանում փոփոխություն կատարել Որոշման մեջ և վերոնշյալ տեղեկանքի ներկայացման պահանջը հանել։ 
[bookmark: _Hlk198904865]Միաժամանակ, հարկ է նշել, որ Որոշմամբ սահմանված՝ արտահանողի նկատմամբ հայտի ներկայացման օրվան նախորդող 365 օրերի ընթացքում հարկային մարմնի կողմից վերահսկվող եկամուտների գծով պարտավորություններ գանձելու վերաբերյալ վարչական վարույթ հարուցված չլինելու դրույթը փոխարինվում է արտահանողի նկատմամբ հայտի ներկայացման օրվան նախորդող  365 օրերի ընթացքում հարկային մարմնի կողմից վերահսկվող եկամուտների գծով մեկ միլիոն դրամ և ավելի հարկային պարտավորությունների մասով գանձման որոշման բացակայությամբ և հայտի ներկայացման օրվան նախորդող օրվա դրությամբ հարկային մարմնի կողմից վերահսկվող եկամուտների գծով ժամկետանց պարտավորություններ չունենալու դրույթով։
Հարկ է նշել, որ Որոշման ներկայիս տարբերակով հայտի ներկայացման օրվան նախորդող 365 օրերի ընթացքում հարկային մարմնի կողմից վերահսկվող եկամուտների գծով պարտավորություններ գանձելու վերաբերյալ վարչական վարույթ հարուցված չլինելու դրույթը սահմանափակում է Որոշման նպատակի ամբողջությամբ և արդյունավետ կերպով իրականացումը, քանի որ Վարչական իրավախախտումների վերաբերյալ ՀՀ օրենսգրքի դրույթներով տնտեսավարողի նկատմամբ վարչական վարույթի հարուցման դեպքերը բազմաթիվ են և բազմապիսին, ընդհուպ՝ մինչև հարկի գումարի վճարման թեկուզ մեկ օր ուշացումը անկախ նրանից, թե ուշացումը տնտեսվարողի մեղքով է, թե օրինակ բանկային փոխանցման ընթացքում առաջացած խնդիրների։ Միաժամանակ, հարկ է նշել, որ սույն փոփոխության իրականացումն առաջացել է Որոշման կիրարկման ընթացքում մի շարք տնտեսվարողների մոտ առաջացած խնդիրների բացահայտման արդյունքում։ Սակայն պետք է նաև հաշվի առնել, որ Որոշման նպատակը ՀՀ-ից արտահանման ծավալների ավելացումը, արտահանման շուկաների դիվերսֆիկացումը, հայկական բրենդի միջազգայիին ճանաչումն է, ինչ հանգեցնելու է տնտեսական աճի։ Միաժամանակ, հաշվի առնելով, որ Որոշմամբ սահմանված օժանդակության շահառու ենթադրում են լինել այն տնտեսավարողները, որոնք ժամանակի ցանկացած պահի միշտ չէ, որ ունեն բավարար չափով դրամական հոսքեր, գուցե այդ դրամական միջոցները կարողանում եմ ապահովել օրինակ մեկ օր ուշացմամբ, սակայն միևնույն ժամանակ ունեն հետագա զարգացման, արտադրության ծավալների և արտահանման հնարավորություն։ 
Միաժամանակ, հարկ է նշել, որ այնումենայնիվ, Որոշմամբ պահպանվում է տնտեսավարողների՝ հարկային օրինապահությանը և կարգապահությանը վերաբերող պայման, այսինքն՝ արտահանողի նկատմամբ հայտի ներկայացման օրվան նախորդող  365 օրերի ընթացքում հարկային մարմնի կողմից վերահսկվող եկամուտների գծով մեկ միլիոն դրամ և ավելի հարկային պարտավորությունների մասով գանձման որոշման բացակայությամբ և հայտի ներկայացման օրվան նախորդող օրվա դրությամբ հարկային մարմնի կողմից վերահսկվող եկամուտների գծով ժամկետանց պարտավորություններ չունենալու դրույթը։
 Այսինքն՝ հայտի ներկայացման օրվան նախորդող  365 օրերի ընթացքում հարկային մարմնի կողմից վերահսկվող եկամուտների գծով մեկ միլիոն դրամ և ավելի հարկային պարտավորությունների մասով գանձման որոշում ունեցող կամ հայտի ներկայացման նախորդող օրվա դրությամբ հարկային պարտավորություն ունեցող որևէ տնտեսվարողի օժանդակություն չի տրամադրվելու։ 
Հաշվի առնելով վերոգրյալը և ելնելով  Որոշման նպատակի իրականացումից չշեղվելու հանգամանքից՝ առաջացել է սույն փոփոխության անհրաժեշտությունը։  

Տվյալ բնագավառում իրականացվող քաղաքականությունը

Կայուն զարգացման երկարաժամկետ նպատակի խթանմանն ուղղված քաղաքականության մշակում ու իրականացում։ 

Կարգավորման նպատակը և բնույթը

Նախագծով նախատեսվում է բացառել որոշման մեջ առաջացող տարընթերցումները, բացառել որոշման կիրարկման ընթացքում առաջացող և ծրագրի իրականացումը վարչարարական առումով անհարկի խոչընդոտող պայմանների առաջադրումը, թիրախային երկրների ցանկում ավելացնել նաև Կանադան, ինչպես նաև Որոշման պայմանները առավելագույնս համապատասխանեցնել Որոշմամբ նախատեսված նպատակի իրականացմանը։

5. Նախագծի մշակման գործընթացում ներգրավված ինստիտուտները և անձիք

Նախագիծը մշակվել է ՀՀ էկոնոմիկայի նախարարության կողմից։

6. Ակնկալվող արդյունքը

Առաջարկվող Նախագծի ընդունումը հնարավորություն կտա առավել արդյունավետ իրականացնել Որոշման իրագործումը, որն ուղղված է խթանել միջազգային շուկա հայկական արտադրության ապրանքների արտահանումը, արտահանման ծավալների ավելացումը ինչպես կնպաստի հայկական բրենդի ճանաչմանը։ Հարկ է նշել, որ Եվրոպական միության անդամ երկրներ, Մեծ Բրիտանիայի և Հյուսիսային Իռլանդիայի Միացյալ Թագավորություն և Կանադա նախագծով սահմանվող ապրանքներ արտահանելու արդյունքում երկարաժամկետում  մրցունակության տեսանկյունից հնարավորություն կընձեռվի ապահովել միջազգային շուկաներում տարատեսակ տեղական արտադրանքների ներկայացվածությունը, արտահանման շուկաների դիվերսիֆիկացումը և արտահանման խթանման ապահովումն  ու զարգացումը։ 

7. Կապը ռազմավարական փաստաթղթերի հետ 
«Հայաստանի Հանրապետությունից արտահանման սահմանափակման ներքո գտնվող Հայաստանի Հանրապետության ծագման որոշ ապրանքների՝ վերամշակման նպատակով ձեռքբերման կամ տեղական արտադրողի կողմից այդ ապրանքների՝ պահեստում ժամանակավոր պահման ժամանակահատվածում արտադրական գործընթացն իրականացնելու նպատակով ներգրավվող վարկերի սուբսիդավորման (օժանդակության) նպատակային ծրագիրը հաստատելու մասին» ՀՀ Կառավարության որոշման նախագիծը բխում է ՀՀ կառավարության 2021 թվականի օգոստոսի 18-ի N 1363-Ա որոշմամբ հաստատված ծրագրային դրույթներից (2021-2026թթ. ծրագրի «2.1 Մշակող արդյունաբերություն» կետից, այն է.
· Հայաստանը, ունենալով ծավալներով փոքր տնտեսություն, միջազգային շուկաներում կարող է մրցունակ լինել՝ թողարկելով տնտեսապես բարդ, բարձր ավելացված արժեք ունեցող ապրանքներ և ծառայություններ,
· հաշվի առնելով այն հանգամանքը, որ երկարաժամկետ տնտեսական աճի ներուժը զգալիորեն պայմանավորվում է տնտեսական բարդության մակարդակով, Կառավարությունը շարունակում է առաջնահերթ համարել Հայաստանի տնտեսական բարդության էական բարձրացումը,
· քայլեր ձեռնարկել Հայաստանի արդյունաբերականացման ուղղությամբ և հնարավորինս երկարացնել արտադրական շղթան, խթանել առավել բարդ և բարձրարժեք արտադրանքի թողարկումը։
8. Այլ տեղեկություններ (եթե այդպիսիք առկա են)
Նախագծի ընդունման կապակցությամբ լրացուցիչ ֆինանսական միջոցների անհրաժեշտություն, պետական բյուջեի եկամուտներում և ծախսերում փոփոխություններ չի նախատեսվում։
Նախագծի ընդումամբ այլ իրավական ակտերում փոփոխություններ կատարելու անհրաժեշտություն չի առաջանում։
